
ও কোনা দ্যাশে পঙ্খি ব্যাড়ায় তালাসিয়া।১৬১৫

তবু আরো পিতার লাগ্য না পায় খুঁজিয়া॥

মাটিতে পড়িয়া পঙ্খি পাকাত মাইল্ল সাত।

এক্ক কালে উড়িয়া গ্যাল কানপড়ার দ্যাশ॥

কানপড়ার রাজ্যের কথা কহন না জায়।

এক কান পাড়াইয়া জায় একে কান ওড়ে।১৬২০

পুস মাসি জার একে কানে সারে॥

ও কোনা দ্যাশে পঙ্খি ব্যাড়ায় তালাসিয়া।

তবু আরো পিতার লাগ্য না পায় খুঁজিয়া॥

ঐঠে হৈতে পঙ্খি জোড়া পাখাত মা’ল্ল সাত।

এক্কে কালে উড়ি গ্যাল মোশা রাজার দ্যাশ॥১৬২৫

মোশা রাজার আজ্যের কথা কহন না জায়।

কাউআ চিলার নাখান মোশা ভোমরিয়া ব্যাড়ায়॥

তিন পো ব্যালা থাকতে গিরস্ত ধুমাফো নাগায়।

ঢোলত বাড়ি দিয়া মোশাক খ্যাদায়॥

সাগাই সোদর গ্যালে তাক খাইয়া ফ্যালাইবার চায়।১৬৩০

দুআর দ্যাওয়া ঠ্যাঙ্গা দিয়া মোশাক ডাঙ্গায়॥

ও কোনা দ্যাশে পঙ্খি ব্যাড়ায় তালাসিয়া।

তবু আরো পিতার লাগ্য না পাইলেন খুঁজিয়া॥

মাটিতে পড়িয়া পঙ্খি পাকাত মা’ল্ল সাত।

এক্কে কালে উড়ি গ্যাল মেচ পাড়ার দ্যাশ॥১৬৩৫

মেচ পাড়ার আজ্যের কথা কহন না জায়।

এক বেটি মেচনি আছে বাম চৌক তার ট্যার।

আশি হাত কাপড়া হইলে কমরের এক ব্যাড়॥

তার সোআমির নাম হেমাই পাত্তর।

মোন দশেক ধান শুগায় পিঠের উপর॥১৬৪০

তার ছোট ভাই আছে বাম ঠ্যাংয়া গোদ।

হস্তি ঘোড়ায় চলি জায় গোদের না পায় বোদ॥

